
BOLALARNING AQLIY 
SALOHIYATINI OSHIRISHDA 
TARBIYACHI MAHORATI

Karimova Gulzodaxon Marufjon qizi
Farg‘ona shahar 37–maktabgacha ta’lim tashkiloti tarbiyachisi

Annotatsiya: Maqolada maktabgacha ta’lim tashkilotlari tarbiyachilarining innovatsion texnologiyalar asosida ta’limiy 
faoliyat olib borish jarayonida uchrashi mumkin bo‘lgan muammolar hamda ularning samarali yechimlari ilmiy jihatdan 
tahlil qilingan. Tadqiqotda zamonaviy ta’lim texnologiyalaridan foydalanish, pedagogik mahoratni rivojlantirish va bolalarda 
mustaqil fikrlashni shakllantirish masalalariga alohida e’tibor qaratilgan.

Kalit so‘zlar: metodika M. Montessori, innovatsion yondashuv, kommunikativlik, ta’sirchanlik, motivatsiya, o‘yin, loyiha­
lash, muammoli vaziyat.
Abstract: The article provides a scientific analysis of the challenges that preschool educators may face when imple­
menting educational activities based on innovative technologies and the effective solutions to overcome them. Particular 
attention is given to the development of professional skills, the application of modern methodologies, and the enhance­
ment of children’s cognitive activity.

Key words: methodology M. Montessori, innovative approach, communication, inspiration, motivation, play, projection, 
problem situation.
Аннотация: В данной статье проведён научный анализ возможных трудностей и эффективных решений, с кото­
рыми могут столкнуться воспитатели дошкольных образовательных организаций при реализации образова­
тельной деятельности на основе инновационных технологий. Особое внимание уделено развитию профессио­
нальных навыков педагогов, применению современных методик и повышению познавательной активности детей.

Ключевые слова: методика М. Монтессори, инновационный подход, коммуникация, вдохновение, мотивация, 
игра, проектирование, проблемная ситуация.

KIRISH
Bolalik – inson shaxs sifatida shakllanishining eng muhim va mas’uliyatli bosqichi hisoblanadi. O‘ziga xos 

dunyoqarash va tabiiy qobiliyatlarga ega bo‘lgan bolalarning ta’lim–tarbiyasi pedagogdan nafaqat chuqur bilim 
va yuksak saviyani, balki zamonaviy innovatsion texnologiyalarni puxta bilishni ham talab etadi.

O‘quv–tarbiyaviy jarayon samaradorligi pedagogik tizimni uzluksiz takomillashtirish bilan bevosita bog‘liqdir. 
Ta’lim sifatini oshirish esa faqat yuqori malakali, salohiyatli va ijodkor kadrlar faoliyati orqali ta’minlanadi. Shu 
munosabat bilan Prezidentimiz Sh. Mirziyoyevning quyidagi so‘zlari alohida ahamiyatga ega: “Biz keng ko‘lamli 
demokratik o‘zgarishlar, jumladan, ta’lim islohotlari orqali O‘zbekistonda yangi Uyg‘onish davri – ya’ni uchinchi 
Renessans poydevorini yaratishni o‘zimizga asosiy maqsad qilib belgiladik.”

Mazkur fikrlar ta’lim sohasida faoliyat yuritayotgan har bir pedagog–ustoz zimmasiga ulkan mas’uliyat va 
sharafli vazifani yuklaydi. Har qanday buyuk shaxs, donishmand yoki mutafakkir ham ustoz tarbiyasida kamol 
topganini inobatga olsak, bu holat ustoz shaxsining beqiyos mahorati, fidoyiligi va kasbga bo‘lgan sadoqatidan 
dalolat beradi.

MAVZUGA OID ADABIYOTLAR SHARHI
Umuman olganda, tarbiyachi–pedagogning asosiy funksiyasi – bilim berish, tarbiyalash, ta’lim jarayonini 

tashkil etish hamda bolalar rivojlanishini boshqarishdan iboratdir. Tarbiyachi o‘rgatuvchi emas, balki bolani 
bilimni mustaqil egallashga yo‘naltiruvchi, tarbiyalovchi emas, balki tarbiyaviy jarayonni amalga oshiruvchi 
shaxs sifatida faoliyat yuritadi. Shu bois u o‘z faoliyatida ko‘rgazmali vositalar, o‘yin elementlari va tarbiyaviy 
ta’sirlar orqali bolalarning dunyoqarashi, fikrlashi hamda muloqot ko‘nikmalarini shakllantiradi.

Mariya Montessori metodikasi – bolalarning erkin tanlovi, mustaqilligi va ijodiy fikrlashini rivojlantirishga 
asoslangan ilg‘or ta’lim tizimidir. Bu metodika “Menga o‘zim mustaqil bajarishim uchun yordam ber” tamoyiliga 
tayanadi. Montessori metodining asosiy g‘oyasi – bola shaxsini hurmat qilish, uning tabiiy qiziqishi va mustaqil 
faoliyatini rag‘batlantirishdir. Zamonaviy pedagogik tadqiqotlar ham ushbu metodikaning samaradorligi yuqori 
ekanligini qayd etadi.

Shu sababli har bir tarbiyachi o‘z kasbiy mahoratini oshirish jarayonida Montessori metodikasining tamo­
yillarini puxta o‘rganishi va ularni amaliy faoliyatida samarali qo‘llay olishi muhimdir.

Pedagog bolalar jamoasini boshqarishda o‘zining individual boshqaruv loyihasini ishlab chiqishi zarur. 
To‘g‘ri belgilangan maqsad va aniqlik bilan qo‘yilgan vazifalar tarbiyachiga o‘z faoliyatini puxta rejalashtirish, 
o‘quv–tarbiyaviy jarayonni yuqori samaradorlik bilan tashkil etish imkonini beradi.

Bugungi kunda jamiyat hayotini innovatsiyalarsiz tasavvur etib bo‘lmaydi. Har bir sohada yangilik yaratish, 
innovatsion yondashuvni joriy etish dolzarb ahamiyat kasb etmoqda. Barcha innovatsion texnologiyalar inson 
aqliy salohiyatining mahsuli bo‘lib, tafakkur va ijodiy fikrga asoslanadi. Aynan aqliy qobiliyat va ijodiy tafakkur 
kelajakda kashfiyotlar yarata oladigan yetuk insonlarni tarbiyalashga xizmat qiladi.

Mazkur jarayon quyidagi mantiqiy ketma–ketlik orqali izchil tarzda namoyon bo‘ladi:

Inson aqliy salohiyati → Innovatsiya → Pedagogik mahorat → Aqliy salohiyati yuksak inson
Aqliy salohiyat har bir bolada individual tarzda shakllanadi. Bola ijtimoiy muhit ta’sirida bilishga bo‘lgan 

ehtiyojni his qiladi va bu ehtiyoj uning fikrlash faoliyatida, kundalik amaliy harakatlarida asta-sekin namoyon 
bo‘la boshlaydi. Ta’lim jarayonida innovatsion texnologiyalarni qo‘llashning asosiy maqsadi – bolaning bilish 
faolligini oshirish, tafakkurini kengaytirish va mustaqil fikrlash qobiliyatini rivojlantirishdir.

TADQIQOT METODOLOGIYASI
Pedagog bolalarning aqliy salohiyatini o‘stirish jarayonida ularning mavjud aqliy imkoniyatlarini aniqlab 

olishi zarur. Har bir bola o‘ziga xos tafakkur sur’ati, bilish uslubi va idrok darajasiga ega bo‘lganligi sababli, 
pedagog bu xususiyatlarni chuqur tahlil etishi lozim. Ba’zi bolalarda aqliy teranlik va kuzatuvchanlik yuqori 
bo‘lsa, boshqalarda tafakkur sekinroq shakllanadi. Bunday holatlarni aniqlash va individual yondashuv asosida 
rivojlantirish pedagog mahoratining muhim ko‘rsatkichidir.

Bolalarning bilimlarni o‘zlashtirishida uchraydigan tabiiy qiyinchiliklarni bartaraf etishda pedagogning 
roli beqiyosdir. U o‘quvchi shaxsini to‘g‘ri baholab, ta’limiy faoliyatni maqsadga yo‘naltirilgan tarzda tashkil 
etsa, kutilgan sifat va miqdoriy natijalarga erishadi. Faoliyat natijasini oldindan prognoz qilish va unga erishish 
mexanizmini belgilash – har bir zamonaviy pedagog uchun muhim strategik ko‘nikmadir.

Kun davomida bolalar jamoasini boshqaruvchi tarbiyachi ularning dunyoqarashini shakllantirishda yetakchi 
o‘rinni egallaydi. Shu bois tarbiyachi-pedagog o‘z faoliyatida quyidagi sifatlarni shakllantirishga alohida e’tibor 
qaratishi zarur:

1.	 Tashkilotchilik – bolalarni jamoaga birlashtirish, ularni topshiriqlarni bajarishga rag‘batlantirish, ularning 
yutuqlarini adolatli baholash.

2.	 Didaktik mahorat – o‘quv materiali, ko‘rgazmali vositalar va o‘yinlarni to‘g‘ri tanlash, ularni tushunarli, aniq 
va izchil bayon etish orqali bolalarda bilishga bo‘lgan qiziqishni kuchaytirish.

3.	 Kommunikativlik – bolalarning o‘zaro hamkorlikda ishlashini tashkil etish, ular o‘rtasida o‘zaro hurmat, 
samimiylik va ahillik muhitini yaratish.

4.	 Sug‘gestivlik – bolalarga ijobiy emotsional ta’sir ko‘rsatish, ularning ishonchini qozonish orqali mehr-
muhabbat muhitini shakllantirish, bolalar uchun qulay psixologik sharoit yaratish.

5.	 Izlanuvchanlik – pedagogik jarayonlarni tahlil qilish, yangi interaktiv metodlarni o‘zlashtirib borish va ularni 
amaliyotda qo‘llay bilish.

6.	 Ilmiy ijodkorlik – ta’lim sohasidagi ilmiy yutuqlarni o‘rganish, innovatsion tajribalarni amaliyotda qo‘llash 
va o‘z pedagogik faoliyatini muntazam takomillashtirib borish.

Xulosa qilib aytganda, tarbiyachi–pedagogning aqliy, kasbiy va ijodiy salohiyatini rivojlantirish maktab­
gacha ta’lim tizimining sifat darajasini belgilovchi eng muhim omillardan biridir. Shu jihatdan, pedagog o‘z faoli­
yatida ilmiy–nazariy bilimlar, zamonaviy metodikalar va shaxsga yo‘naltirilgan yondashuvni uyg‘unlashtirgan 
holda, bolalarning aqliy salohiyatini yuksak darajada rivojlantirishga xizmat qilishi lozim.

Zamonaviy davrning tezkor rivojlanish sur’atlari bilan bir qatorda innovatsion yangiliklar ham jadal takomil­
lashib bormoqda. Ta’lim jarayonida bu yangiliklardan oqilona va ehtiyotkorlik bilan foydalanish muhim ahamiyat 

lanayotgan nozik bosqichda bo‘ladi. Shu bois pedagog har bir faoliyatni bolaning yosh va psixologik xususiyat­
lariga mos ravishda tashkil etishi zarur.

Psixologik tadqiqotlar shuni ko‘rsatadiki, ikki yoshgacha bo‘lgan bolalarda bilish faolligi nihoyatda yuqori 
bo‘ladi. Bola ongi tez sur’atlarda rivojlanadi va uch yoshga kelganda ularning tafakkur salohiyati kattalar aqliy 
quvvatining taxminan 80 foiziga tenglashadi. Shu sababli bolalarning aqliy faoliyatini ortiqcha zo‘riqishdan 
asrab, ularning tabiiy rivojlanish sur’atini qo‘llab–quvvatlash zarur.

Bolalarning yetakchi faoliyati – bu o‘yindir. O‘yin jarayoni ularning erkin harakat qilishiga, emotsional hola­
tini muvozanatda saqlashga hamda o‘zini ifoda etishiga imkon yaratadi. O‘yin orqali bola nafaqat bilim oladi, 
balki dunyoqarashini kengaytiradi, ijtimoiy munosabatlarni o‘zlashtiradi va ijodiy fikrlashni rivojlantiradi. Shu 
bois o‘yinli faoliyat maktabgacha ta’lim sifatini oshirishda samarali pedagogik vosita sifatida e’tirof etiladi.

Bolalar jamoasida tabiiy ravishda sog‘lom raqobat, o‘zaro fikr almashuv va turlicha munosabatlar kuzati­
ladi. Tarbiyachi ana shunday jarayonlarni boshqarishda pedagogik mahoratini namoyon etadi. Ba’zan bolalar 
o‘rtasida mayda kelishmovchiliklar, “men”ligini ifoda etish istagi yoki hamkorlikdagi topshiriqlarda mas’uliyat 
taqsimoti bilan bog‘liq holatlar yuz berishi mumkin. Bunday vaziyatlarda tarbiyachi bolalarni tinchlik, o‘zaro 
hurmat va jamoaviylik ruhida tarbiyalashi, har bir bolaga individual yondashuv asosida yechim topishi lozim.

Mazkur muammoli holatlarda oqilona yo‘lni tanlash, xotirjamlikni saqlash va pedagogik sezgirlik bilan 
yondashish zarur. Har bir bola ma’lum bir yo‘nalishga nisbatan tabiiy qiziqish va qobiliyatga ega bo‘ladi. 
Pedagog ana shu qiziqishni payqab, bolaning ichki imkoniyatlarini rivojlantirishga yo‘naltirsa, bu jarayon ijobiy 
natija beradi. Shuningdek, tarbiyachining asosiy maqsadi – jamoada hamjihatlik muhitini yaratish, bolalarda 
o‘zaro hamkorlik, ishonch va ijobiy munosabatni shakllantirishdir.

Maktabgacha yoshdagi bolalarning aqliy salohiyatini oshirishda innovatsion yondashuv usullari sifatida 
quyidagi faoliyat turlarini ko‘rsatish mumkin:
1.	 O‘yinli loyihalashtirish – bolalarni birgalikda fikrlashga undovchi o‘yinlar orqali tafakkurni faollashtirish;
2.	 Muayyan vaziyatli topshiriqlarni bajarish va tahlil qilish – bolalarda mantiqiy xulosa chiqarish, qaror qabul 

qilish ko‘nikmalarini shakllantirish;
3.	 Muammoli holatlar yaratish – ularni birgalikda yechish orqali mustaqil fikrlashni rivojlantirish;
4.	 Tanqidiy va mustaqil tafakkurni rivojlantirish – bola fikrini erkin ifoda etishga rag‘bat berish;
5.	 Shaxsiy loyihalar yaratishga motivatsiya berish – ijodiy g‘oyalarni amalga oshirishga ishonch uyg‘otish.

O‘yinli loyihalashtirish – bugungi kunda eng samarali va ommalashgan metodlardan biridir. Ammo tarbi­
yachilar bu jarayonda o‘yin turlarini tanlashda guruhning yosh xususiyatlari va qiziqishlarini chuqur tahlil qilishi 
zarur. To‘g‘ri tanlangan o‘yin bolalarda o‘z–o‘zini namoyon etish, ijodiy fikrlash va bilishga qiziqishni kuchay
tiradi.

Tarbiyachining nutq boyligi, ifoda uslubi va emotsional ta’sir kuchi bolalarda o‘yin jarayoniga nisbatan 
qiziqish uyg‘otadi. Bola diqqatini to‘plab, fikrlash faoliyatini faollashtira olgan pedagogning mashg‘uloti yuqori 
natijalar beradi. Dastlab ko‘rgazmali–amaliy yoki obrazli fikrlash bosqichida bo‘lgan bolalarda aynan shunday 
metodlar mantiqiy–nutqiy tafakkurni rivojlantirishga xizmat qiladi.

Innovatsion faoliyat – bu ta’lim jarayonini yengillashtiruvchi, samaradorlikni oshiruvchi va vaqtni tejam­
korlik bilan boshqarish imkonini beruvchi ijodiy jarayondir. Bolalar bilan muayyan vaziyatli topshiriqlarni bajarish 
va ularni tahlil qilish ham ta’limga yangicha yondashuv bo‘lib, yangi bilimlarni tushunarli shaklda yetkazishga 
yordam beradi.

Masalan, bolalarni turli kasblar bilan tanishtirishda pedagog ularning hayotdagi o‘rnini oddiy, bolalarga 
tushunarli misollar orqali yoritib bersa, bola o‘sha faoliyat mohiyatini anglaydi. Shunda u har bir mehnat 
mahsulining orqasida inson fidoyiligi yotganini his qiladi. Ma’lum bir kasb egasining ishini kuzatish yoki uni 
qisman bajarish jarayoni bolalar uchun qiziqarli tajribaga aylanadi.

Muammoli vaziyat esa – bu bolani fikrlashga, yechim topishga majbur qiluvchi ta’limiy ta’sirdir. Bunday 
jarayonda bola o‘z bilimlarini qo‘llash, tahlil qilish va xulosaga kelish ko‘nikmasini shakllantiradi. Bu esa uning 
tafakkurini chuqurlashtirib, dunyoqarashini kengaytiradi hamda o‘z bilimdonligi bilan muammolardan chiqib 
keta olish qobiliyatini mustahkamlaydi.

TAHLIL VA NATIJALAR 
Maktabgacha ta’limda aqliy salohiyatni rivojlantirishda tarbiyachi shaxsining o‘rni muhimdir. Har bir bola 

individual tafakkur sur’atiga ega bo‘lgani sababli, ta’lim jarayoni shaxsga yo‘naltirilgan yondashuv asosida 
tashkil etilishi zarur. Tadqiqotlar shuni ko‘rsatadiki, bolalarning aqliy salohiyati ijtimoiy muhit, o‘yin faoliyati va 
pedagogning metodik mahorati ta’sirida shakllanadi.

O‘yin jarayoni bola uchun tabiiy bilish muhiti yaratib, kuzatuvchanlik, tahliliy fikrlash va mustaqil qaror qabul 
qilish qobiliyatlarini rivojlantiradi. O‘yinli va muammoli metodlardan foydalanish bolalarda bilimga qiziqishni 
kuchaytiradi, ijodkorlikni faollashtiradi va mustaqil tafakkurni shakllantiradi.

Pedagogning kommunikativ, didaktik va izlanuvchanlik sifati bu jarayonda asosiy omil hisoblanadi. Tashki­
lotchilik va muloqot ko‘nikmalari jamoada hamkorlik, hurmat va ijobiy munosabatlarni mustahkamlaydi. Innovat­
sion yondashuv, jumladan Mariya Montessori metodikasi, bolalarda mustaqil fikrlash va muammoli vaziyatlarga 
ijobiy yechim topish qobiliyatini rivojlantiradi.

Tahlil natijalariga ko‘ra, interfaol metodlardan oqilona foydalanish bolalarda nafaqat aqliy, balki ijti­
moiy-emotsional rivojlanishni ham ta’minlaydi. Shuningdek, bilimga qiziqish, tanqidiy fikrlash, erkin fikr bildirish, 
hamkorlik va ijobiy muloqot ko‘nikmalari kuchayadi.

Xulosa qilib aytganda, tarbiyachi mahorati va metodik yondashuvning ilmiy asoslanishi bolalar tafak­
kurining shakllanishida hal qiluvchi ahamiyatga ega. Shu bois pedagoglarning innovatsion kompetensiyasini 
oshirish – intellektual, mustaqil va ijtimoiy faol avlodni tarbiyalashning muhim garovidir.

XULOSA VA TAKLIFLAR
Mustaqil fikrlash qobiliyatini rivojlantirish maktabgacha ta’lim tizimining eng muhim vazifalaridan biridir. 

Bolalarda bu ko‘nikmani shakllantirish uchun pedagog ularning qaror qabul qilish jarayoniga yo‘naltiruvchi, 
ammo majbur qilmaydigan tarzda yondashishi lozim. Bola o‘z fikrini erkin bayon etish imkoniga ega bo‘lishi, 
har bir fikri e’tibor bilan tinglanishi va ijobiy rag‘bat bilan qo‘llab-quvvatlanishi zarur. Kamchiliklarni esa tanqidiy 
emas, balki amaliy ko‘rsatma va namunalar orqali tuzatish maqsadga muvofiqdir. Chunki bolalar ko‘pincha 
og‘zaki tushuntirishdan ko‘ra, amaliy faoliyat jarayonida tezroq o‘rganadilar. Natijada ular o‘ziga va atrof­
dagilarning harakatlariga nisbatan ijobiy yoki tahliliy baho bera olish ko‘nikmasini egallaydilar.

Bolalarni o‘zining shaxsiy loyihalarini yaratishga qiziqtirish ham ularning tafakkurini rivojlantirishda muhim 
omil sanaladi. Bunday mashg‘ulotlar bolalarning ijodiy faolligini, mantiqiy fikrlashini va tasavvur doirasini 
kengaytiradi. Agar bolaga mustaqil loyihalar – masalan, konstruktorli o‘yinchoqlar yordamida o‘z mashinasi yoki 
uyi modelini yasash imkoniyati berilsa, u tafakkurini yanada faolroq ishga soladi, ijodiy yondashuvni o‘zlashti­
radi va ongli faoliyatini rivojlantiradi.

Innovatsion metodlardan xabardor, zamonaviy fikrlovchi tarbiyachi ularni ta’lim-tarbiya jarayonida samarali 
qo‘llay oladi. U har bir mashg‘ulotda ilg‘or texnologiyalarni to‘g‘ri tanlab, ularning mohiyatini chuqur anglagan 
holda amaliyotda qo‘llasa, ta’lim samaradorligi oshadi. Tarbiyachi bolani qanchalik yaxshi o‘rganib, uning ehti­
yojlari va qiziqishlarini hisobga olsa, shunchalik ta’lim metodlarining mohiyatini to‘laqonli anglaydi va ulardan 
mahsuldor foydalanadi.

Shu tariqa, har bir ilg‘or fikrli pedagog kelajak avlodlarning ilmiy salohiyati yuksak darajada shakllanishi 
uchun poydevor yaratadi. Prezidentimiz Sh. Mirziyoyev ta’kidlaganlaridek: “Taraqqiyotning tamal toshi ham, 
mamlakatni qudratli, millatni buyuk qiladigan kuch ham bu – ilm-fan, ta’lim va tarbiyadir. Ertangi kunimiz, 
Vatanimizning yorug‘ istiqboli, birinchi navbatda, ta’lim tizimi va farzandlarimizga berayotgan tarbiyamiz bilan 
chambarchas bog‘liq.”

Demak, o‘z ishiga fidoyilik bilan yondashgan, yangiliklarni puxta o‘rganib, o‘zining ilg‘or pedagogik usulla­
rini yaratishga intilgan tarbiyachilar – jamiyat taraqqiyotining asosiy tayanchi, chinakam mahorat sohibalaridir. 
Ularning ijodkorligi, sabr–toqatliligi va kasbga sadoqati kelajakda intellektual salohiyati yuksak, tafakkuri teran 
avlodni voyaga yetkazishda hal qiluvchi omil bo‘lib xizmat qiladi.

2025-yil, noyabr, 11-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

